
1. Introdución. 

Atendendo aos Decretos 150/22 e 155/22 polos que se establecen os 

currículos de educación infantil e educación primaria, respectivamente, e ás 

ordes do 30 e do 23 de maio de 2023 polas que se desenvolven ditos decretos, 

elabórase este “Plan de actividades físicas e hábitos saudables” que pasará a 

formar parte do proxecto educativo e funcional do centro. 

 O CEIP Plurilingüe de Sigüeiro atópase no concello de Oroso, na provincia 

da Coruña. Actualmente conta con 360 alumnos/as, distribuídos en 20 unidades 

(seis de infantil e 14 de primaria) sendo un cole de liña 2, agás en 3º e 4º que é 

de liña 3. Forman o claustro 33 docentes (incluída a mestra do programa PROA+) 

e hai outra docente de AL itinerante. O centro conta con dous edificios, extensas 

zonas verdes exteriores e ten á súa disposición o pavillón municipal en horario de 

mañá. 

 O centro vén desenvolvendo nos últimos anos diferentes actividades e 

propostas vinculadas á actividade física e aos hábitos saudables, as cales 

analizamos no seguinte punto, e ás que por medio deste plan intentamos unificar 

e coordinar, sendo esta a principal xustificación de dito plan. 

 

2. Análise do contexto. 

 O CEIP Plurilingüe de Sigüeiro está localizado no concello de Oroso. Este 

concello leva anos apostando polo deporte polo que hai moitos clubs que 

ofrecen diferentes modalidades deportivas (baloncesto, fútbol, fútbol-sala, tenis 

de mesa, xadrez, hóckey, ximnasia, béisbol, artes marciais, etc.) o que permite ao 

alumnado do noso centro ter unha oferta deportiva e de ocio importante.  

 Ao mesmo tempo, no centro véñense desenvolvendo nos últimos cursos 

diferentes accións, convencidos de que o benestar físico e emocional e os hábitos 

saudables diarios son fundamentais para a evolución e educación do noso 

alumnado. 



 Así, tras participar no Proxecto Deportivo de Centro en cursos pasados e 

facer un paréntese provocado pola pandemia, no curso 23-24 volvemos solicitar 

un plan proxecta “Proxectos de vida activa e deportiva” que engadimos as 

actividades do programa XOGADE (campo a través), nas que retomamos a 

participación no 22-23. 

 Paralelamente a estas accións, no día a día do centro desenvólvense 

outras actividades coma ligas deportivas nos recreos, obradoiros de baile 

tradicional,  xornadas de xogos populares, andainas, carreiras solidarias, 

xornadas de colaboración con clubs da contorna ou excursións onde a actividade 

física, o deporte e a saúde teñan relevancia. 

 Buscamos a inclusión e a participación de todo o alumnado en xogos 

durante o tempo de lecer, creando novos espazos de xogo e experimentación, 

máis igualitarios e accesibles. 

 Paralelamente á creación de novos espazos e á organización de 

actividades, consideramos moi importante os hábitos alimentarios. Contamos 

con comedor propio, o que nos permite ter unha alimentación adecuada, con 

produtos de calidade, de tempada e de proximidade. Unha alimentación 

equilibrada que tamén procuramos regulando os alimentos da merenda do 

alumnado de infantil, e ofertando froita fresca diariamente para todo o 

alumnado no tempo de lecer. 

 Outros datos a ter en conta, sacados do PEM do curso 22-23 son que o 

1,4% do alumnado tiña problemas de alimentación, o 3% de vestiario, o 2% de 

hixiene, e o 4,9% necesidade de participar nalgunha actividade extraescolar. 

 

 

3. Obxectivos. 

 1.-Lograr que o alumnado valore a práctica deportiva e a actividade física como  

 unha alternativa a ter en conta no seu tempo libre e de lecer. 

• Indicador: % de alumnado que practica algunha modalidade deportiva. 



 2.- Fomentar hábitos saudables como o consumo de froita nas merendas ou o 

 quecemento e a hidratación frecuente antes e despois da práctica de actividade 

 física. 

• Indicador: % de alumnado que respecta as pautas de consumo de froita 

nas merendas. 

 3.- Fomentar o uso das novas tecnoloxías da información como fonte de 

 recursos de xeito crítico e contrastando a información. 

• Indicador: % de alumnado que realiza investigacións e traballos 

utilizando as novas tecnoloxías como recurso fundamental. 

 4.- Facilitar unha programación anual de actividades físico - deportivas no 

 centro cara a adquisición de hábitos de vida activa e saudable. 

• Indicador: % de alumnado que participa nas actividades deportivas que 

se ofertan nos recreos. 

• Indicador: crear novos espazos para a práctica deportiva e o xogo. 

 5.- Afondar nas nosas raíces culturais a través da busca e práctica de xogos 

 populares e danzas tradicionais galegas. 

• Indicador: realización de polo menos unha xornada de xogos populares 

e tradicionais. 

 6.- Impulsar a función inclusiva e de cohesión social do deporte e da 

 actividade física, mellorando así a convivencia no centro. 

• Indicador: Realizar unha xornada solidaria na que participe todo o 

alumnado e profesorado do centro. 

 

 

4. Procedemento de seguimento e avaliación. 

 A avaliación será continua e realizarase atendendo aos diferentes 

aspectos sinalados ao longo do Plan. Realizarase mediante a observación e 

rexistro de datos de participación. 

Criterios de avaliación: 

➢ Adecuación das actividades programadas e levadas a cabo durante o 

curso. 



➢ Participación de alumnado, profesorado e comunidade educativa nas 

actividades propostas. 

➢ Resposta e grao de satisfacción do alumnado, profesorado  e comunidade 

educativa ás propostas feitas. 

➢ Grao de cumprimento dos obxectivos. 

  Este plan queda suxeito a posibles modificacións e á súa concreción 

 anual na Programación Xeral de cada curso. Para a difusión do mesmo entre a   

 educativa utilizarase a web do centro. 

 

 

 

 

 

 


